Dilyn Iesu – Cwrs i Gristnogion newydd

Gwers 3 – Tyfu yn y Ffydd Gristnogol.
Cyflwyniad
Mae’r gwersi hyn ar gyfer Cristnogion newydd.  Yr athro fydd yn dysgu peth o’r wers. Bydd yn gofyn i chi siarad am rannau eraill o’r wers. Gallwch ofyn cwestiynau i’r athro hefyd.

Nodiadau i’r athro

Da fyddai dechrau pob gwers gyda peth addoliad a gweddi.

1. Dylai’r athro rannu’r dosbarth yn grwpiau o chwech.  Bydd y grwpiau wedyn yn ceisio ateb y cwestiynau: ‘Pam mae’n bwysig i Gristion fynd i eglwys?’ Dylid caniatáu tua 10 munud ar gyfer hyn.

2. Dylai’r athro ofyn i’r grwpiau am eu hatebion.

3. Dylai’r athro wedyn eu dysgu o’r nodiadau hyn.

Yr Eglwys
Yn y ddwy wers gyntaf rydyn ni wedi meddwl am y newyddion da am Iesu. Rydyn ni wedi meddwl am effaith y newyddion da am Iesu ar dy fywyd personol di. Rhaid gwneud hyn, achos dim ond wrth dderbyn Iesu i’th fywyd y gelli di ddilyn Iesu. Dydy mynd i’r eglwys ddim yn ddigon, rhaid cael ffydd bersonol i fod yn Gristion.  Ddwedon ni hyn yn y wers gyntaf.  Rhaid i bob un ohonom, yn unigol,  gredu yn yr Iesu 

Yn y wers hon mae’n rhaid i ni ddweud rhywbeth gwahanol sydd yr un mor bwysig.  Dydy dweud dy fod yn credu yn yr Iesu ddim yn ddigon. Mae Iesu eisiau i ti berthyn i’r eglwys. Mae’r Beibl yn glir iawn ar hyn achos pan fyddi di’n dod i gredu yn yr Iesu mae hynny yn dy wneud yn rhan o deulu Iesu.  Mae pawb sy’n credu ynddo yn rhan o’i deulu; yn frodyr a chwiorydd i’w gilydd. Maen nhw yn credu ’run fath.  Mae’r Beibl yn dweud:

“Mae’r corff yn uned er bod iddo lawer o rannau gwahanol, ac mae’r holl rannau gwahanol gyda’i gilydd yn gwneud un corff. Dyna’n union sut mae hi gyda phobl y Meseia.”  (1 Corinthiaid 12:12)

Mae’r adnod hon yn sôn am yr eglwys fel corff.  Hynny yw y bobl hynny sy’n perthyn i Iesu.  Efallai dy fod ti fel ‘llaw’ a bod rhywun arall fel ’troed’.  Mae rhywun arall fel ‘llygad’, ond eto mae’n rhan o’r un corff. Heb draed dydy’r corff ddim yn gallu cerdded.  Heb lygaid dydy’r corff ddim yn gallu gweld. 

Dydy’r eglwys ddim yn gyflawn heb dy fod ti yn rhan ohoni. Ti’n rhan bwysig o ‘gorff’ yr eglwys.  
Dwyt ti ddim yn gyflawn heb dy fod yn perthyn i eglwys.  Mae’r rhan fwyaf o bobl yn gallu mynd i’r eglwys, ac felly y dylai hi fod.  Ond mae rhai yn methu mynd i’r eglwys oherwydd salwch.  Neu efallai dy fod wedi dod yn Gristion mewn ardal lle nad oes yna Gristnogion eraill.  Mae Duw yn deall dy sefyllfa.  Paid â theimlo’n euog.
Rhaid credu yn Iesu i fod yn Gristion go iawn.  Wedyn dylet ymuno gydag eraill sy’n ei ddilyn, a hynny’n gyhoeddus er mwyn i bobl weld dy fod yn dilyn Iesu.  (Ddwedon ni hyn yn y wers gyntaf.) 
Beth ydyn ni’n wneud yn yr eglwys? Sut all y pethau hyn ein helpu i fyw fel Cristnogion?
Bedydd: Croeso i’r eglwys
Dydy bedydd ar ei ben ei hun ddim yn golygu dy fod wedi dy achub. Ond, mae’n weithred gyhoeddus sy’n dangos dy ffydd yn Iesu. Mae’r Beibl yn dweud:

"Rhaid i chi droi cefn ar eich pechod, a chael eich bedyddio fel arwydd eich bod yn perthyn i Iesu y Meseia a bod Duw yn maddau eich pechodau chi. Wedyn byddwch chi'n derbyn yr Ysbryd Glân yn rhodd gan Dduw.”  (Actau 2:38)

Mae’r gweinidog yn bedyddio Cristnogion newydd ac mae aelodau’r eglwys yn eu  croesawu.  Gall rhai sy’n Gristnogion newydd wahodd aelodau o’r teulu a ffrindiau i’r seremoni hon. Mae’n gyfle i da i sôn am Iesu wrth y rhai hynny sydd ddim yn ei nabod.  Os wyt am gael dy fedyddio dos i siarad efo’r gweinidog.

Swper yr Arglwydd – cyfle i gofio am farwolaeth Iesu

Cyn ei farwolaeth cafodd Iesu a’i ddilynwyr bryd o fwyd sbesial â’i gilydd. Rhoddodd Iesu fara a gwin i’w ffrindiau.  Mae’r Beibl yn dweud:

“Yna cymerodd dorth o fara, ac adrodd gweddi o ddiolch cyn ei thorri a'i rhannu i’w ddisgyblion. "Dyma fy nghorff i, sy'n cael ei roi drosoch chi. Gwnewch hyn i gofio amdana i."  Wedyn ar ôl bwyta swper gafaelodd yn y cwpan eto, a dweud, "Y cwpan yma ydy'r ymrwymiad newydd drwy fy ngwaed i, sy’n cael ei dywallt ar eich rhan chi.” (Luc 22:19-22)
Pob tro y byddwn ni’n rhannu o’r pryd hwn, byddwn ni’n cofio am farwolaeth Iesu.

“Un dorth sydd, felly dyn ni sy'n grŵp o unigolion, yn dod yn un corff wrth rannu o’r dorth.” (1 Corinthiaid 10:17)

Y Beibl: dysgu o Air Duw

Os oes gennyt Feibl dylet ei ddarllen gartref.   Dylet geisio darllen rhywfaint o’r Beibl pob dydd.  Gall dy weddi fod yn un fer.  Gofyn i Dduw dy helpu i ddeall y darn rwyt yn ei ddarllen. Edrych ar y darn i weld os ydy:
· Duw yn rhoi addewid i ti ei gofio

· Duw yn dy rybuddio am rywbeth ddylet ti ddim ei wneud

· Duw yn dysgu rhywbeth newydd i ti

· Duw yn dangos rhywbeth i ti sy’n dy helpu i fyw fel mae o am i ti ei fyw.
Dylai’r eglwys hefyd fod yn dy ddysgu o’r Beibl. Pan fyddi’n mynd i’r eglwys:

· Gwranda’n ofalus pan fydd rhywun yn darllen o’r Beibl

· Gwranda’n ofalus ar y pregethwr

· Paid gwrando’n unig. Rhaid i ti ufuddhau i’r hyn sy’n cael ei ddweud. 
Mae’r Beibl yn dweud:

“Gwnewch beth mae Duw’n ei ddweud, yn lle dim ond clywed y neges a gwneud dim wedyn. Twyllo’ch hunain ydy peth felly! Mae rhywun sy'n clywed ond ddim yn gwneud yn debyg i ddyn yn edrych mewn drych.  Mae'n edrych arno'i hun, ac wedyn yn mynd i ffwrdd, ac yn anghofio sut olwg oedd arno!” (Iago 1: 22-24)
Mae’r Beibl yn unigryw. Er mai pobl sgwennodd y Beibl, Duw oedd yn eu harwain a dangos iddyn nhw beth i’w sgwennu.  Felly dylem ddisgwyl clywed Duw yn siarad efo ni drwy’r Beibl. Dyma Air Duw.  Mae’r Efengylau yn cynnwys yr hanes am fywyd Iesu a’r pethau wnaeth o eu dysgu i bobl.  Os nad wyt ti wedi darllen y Beibl o’r blaen dos ati i ddarllen un o’r Efengylau.
Gweddïo – siarad efo Duw.

Gelli weddïo yn yr eglwys ac ar ben dy hun. Dylet drio gweddïo pob dydd. Sut ddylet ti weddïo?

Defnyddia iaith syml
Does dim angen geiriau arbennig i siarad efo Duw. Gelli ddweud sut ti’n teimlo a beth wyt ei angen.

Yn enw Iesu

At Dduw dyn ni’n dod pan yn gweddïo.  Ef yw’r Creawdwr. Mae’n fraint cael siarad ag o. Iesu ddangosodd y ffordd i ni at ei Dad.  Fo sy’n ein harwain ni at ei Dad. Dyna pam dyn ni’n dod at Dduw yn enw Iesu ac yn gorffen ein gweddïau gan amlaf drwy ddweud, ‘yn enw Iesu, Amen’.

Mathau gwahanol o weddi.
Pan fyddi’n dweud sori. Efallai dy fod yn gwneud rhywbeth ti’n wybod sydd o’i le. Dylet ddweud sori.  Dyn ni wedi gweld y bydd Duw yn maddau i ni o’r blaen (gwers 1, 1 Ioan 1:9).
Diolch i Dduw.  Dylet gofio diolch i Dduw bob amser am yr hyn y mae wedi wneud drosot.

Gofyn i Dduw. Mae llawer o bobl eisiau gofyn i Dduw eu helpu. Maen nhw’n gofyn am bethau bach a mawr. Gofynna am bethau i Dduw am dy fod yn ei drystio.

Gwrando ar Dduw.  Bydd yn dawel weithiau pan yn gweddïo.  Mae Duw eisiau siarad efo ni. Weithiau bydd gair yn dod i dy feddwl neu falle y byddi di’n clywed llais. Mae gweddïo fel hyn yn anodd ond wrth ddal ati byddi’n dod i nabod llais Duw.

Gweddi’r Arglwydd

Gofynnodd dilynwyr Iesu iddo eu helpu i weddïo. Dyma’r weddi gawson nhw ganddo:

“Dad, dyn ni eisiau i dy enw di gael ei anrhydeddu.

Dyn ni eisiau i ti ddod i deyrnasu.

Rho i ni ddigon o fwyd i’n cadw ni’n fyw bob dydd.

Maddau ein pechodau i ni –

achos dyn ni'n maddau i’r rhai sy'n pechu yn ein herbyn ni.

Cadw ni rhag syrthio pan fyddwn ni’n cael ein profi.” (Luc 11:2-4)
Mae Cristnogion yn meddwl ei bod hi’n fraint defnyddio geiriau tebyg, a hynny ers dros 2000 o flynyddoedd. Mae’n bosib defnyddio’r geiriau fel patrwm ar gyfer gweddi hefyd. Pan yn gweddïo efo Cristnogion eraill dylem weddïo am y byd o’n cwmpas, y cenhedloedd a’u harweinwyr, am Gristnogion ar draws y byd ac anghenion pobl.

Rhoi: diolch i Dduw hael
Dyn ni wedi cael popeth sydd gynnon ni gan Dduw. Gallai fod wedi rhoi dim i ni, ond rhoddodd ei Fab i farw drosom.  Wedyn anfonodd yr Ysbryd Glân i’n helpu i fyw yn ffyddlon iddo. Mae o am i ni fyw y bywyd Cristnogol. Dyn ni’n cael gymaint mwy na’r hyn dyn ni’n haeddu, ac mae’r cyfan am ddim!  Gair y Beibl am hyn ydy ‘gras’ – mae’n cyfeirio at haelioni Duw.
Mae Duw am i ni fod yn hael hefyd ac yn raslon. Sut felly?

Rhoi arian

Efallai fod rhai ohonoch yn brin o arian ond mae gan eraill digon o arian. Mae’r Beibl yn rhoi arweiniad i ni sut i’w ddefnyddio. Mae’r Hen Destament yn son am ‘ddegymu’, sef rhoi un rhan o ddeg o bopeth i Dduw.  Dylet ddewis rhoi peth arian i waith Duw. Bydd yr adnod hon yn dy helpu gobeithio:
“Dylai pob un ohonoch chi roi o’i wirfodd, dim yn anfodlon neu am fod pwysau arnoch chi. Mae Duw'n mwynhau gweld pobl sydd wrth eu boddau yn rhoi.” (2 Corinthiaid 9:7)

Dyn ni’n rhoi ein hamser
Yn yr ail wers clywsom am y doniau mae’r Ysbryd Glân yn eu rhoi i ni.  Mae’n rhoi’r doniau hyn i unigolion er mwyn gwasanaethu yr eglwys gyfan.  Mae gan pob un Cristion rywbeth i’w gynnig i’r eglwys. Mae gwasanaethu’r eglwys yn bwysig. Nid rhywbeth i rai ei wneud ydy o.  Beth am roi peth o’th amser i’r eglwys? Bydd yr adnod hon yn dy helpu i ddilyn esiampl Iesu
:

“Wnes i ddim disgwyl i bobl eraill fy ngwasanaethu i, er mai fi ydy Mab y Dyn; des i fel gwas i aberthu fy mywyd er mwyn talu’r pris i ryddhau llawer o bobl”. (Marc 10:45)

Dyn ni’n sôn am y newyddion da wrth eraill.

Gall pob Cristion siarad am Iesu. Paid poeni am allu dweud lot. Siarada am sut ddoist ti’n Gristion. Rhaid dweud wrth eraill am mai hwn yw’r newyddion pwysicaf gall unrhyw un ei glywed. Mae’r Beibl yn dweud:
“Dydy hyn ddim yn iawn: mae’n ddydd o newyddion da heddiw, a dyma ni’n cadw’n dawel am y peth.  Byddwn ar fai os gwnawn ni aros tan yfory.  Dewch, gadewch i ni fynd i’r palas i ddweud am y peth!” (2 Brenhinoedd 7:9)
Rydyn ni wedi sôn am nifer o bethau mae Duw wedi’u rhoi i’n helpu ni i fod yn Gristnogion gwell – yr eglwys, bedydd, Swper yr Arglwydd, y Beibl, gweddi, a rhoi i eraill.  Weithiau byddi’n teimlo dy fod wedi dysgu lot fawr, a thro arall weli di fawr o newid, efallai am fisoedd neu flynyddoedd.  ‘Disgybl’ yw’r gair am un sy’n dilyn Iesu. Mae ‘disgybl’ yn golygu ein bod am ddysgu mwy am Iesu ac am ddod yn debycach iddo.  A bydd hynny’n cymryd gweddill dy fywyd.
Adnod i’w chofio

Prif bwrpas y wers hon oedd gweld sut mae dod yn well Cristnogion. Y ffordd i wneud hynny ydy drwy’r eglwys – corff Crist.

Down â’r wers hon i ben gydag adnod i ti ei chofio. Ond cyn hynny beth am edrych ar adnod wythnos diwethaf.  Wyt ti’n ei chofio?

 (Nodyn ir athro.  Gofyn iddyn nhw adrodd yr adnod ar eu cof)

“A dyma'r dystiolaeth: mae Duw wedi rhoi bywyd tragwyddol i ni, ac mae'r bywyd hwn i'w gael yn ei Fab.  Felly os ydy'r Mab gan rywun, mae'r bywyd ganddo; ond does dim bywyd gan y rhai dydy’r Mab ddim ganddyn nhw.” 

(1 Ioan 5:11-12)

Dyma’r adnod ar gyfer y wers hon:
“Fel taswn i mewn ras, dw i’n rhedeg at y llinell derfyn gyda’r bwriad o ennill! Dw i am ennill y wobr sydd gan Dduw ar ein cyfer ni. Ei alwad i'r nefoedd, o achos beth wnaeth y Meseia Iesu.”  (Philipiaid 3:14)

Dweda'r adnod hon pob dydd. Gofyn i Dduw dy wneud yn Gristion gwell pob dydd o’th fywyd.

